
Årsmelding Vigra Indremisjon 2021
2021 har også vore prega av situasjonen rundt Corona-pandemien. Mykje usikkerheit, og avlyste arrangement. Årsmøtet 2020 vart først avvikla ved inngangen til sommarferien, og det er først på hausten at det har vorte ein viss grad av stabilitet i arrangementa, og vi har fått samlast fritt - utan  restriksjonar eller påbod. Det har vore rikt å samlast til både bøn og samvær om Guds Ord, både på bønemøter, Torsdagsmøter, Søndag 19.30, Awana, bibelgrupper, osv. Det er og fleire som samlast i bønegrupper på eige initiativ, noko som er til velsigning og ein styrke for forsamlinga og misjonsarbeidet på Vigra. Nye restriksjonar kom i starten av desember, som ramma planane for jula. 
La vårt ankerfeste vere innanfor forhenget, som Gud har opna i Jesus Kristus; «Brødre, vi har altså i Jesu blod frimodighet til å gå inn i helligdommen. Til den har han innviet for oss en ny og levende vei gjennom forhenget, det er hans kjød.» Hebr. 10, 19-20. Det ankerfestet held for tid og evighet, jfr Rom 8, 38-39. Lat oss som forsamling ha det himmelske håp for auge, som vi har fått del i, i Jesu Kristi blod; «La oss holde urokkelig fast ved bekjennelsen av vårt håp, for Han er trofast som gav løftet.» Hebr. 10, 23.
Vårt håp er ikkje i oss sjølve og vårt arbeid og strev, men BERRE i Jesu Kristi dyre blod, som vart utgytt på Golgata for deg og meg. Jesu frelseverk er ferdig, det er fullkome, og tilgjengeleg for ALLE. Det finst ikkje eit einaste menneske som er ekskludert frå Guds kjærleik og frelse. Difor skal og arbeidet vårt ha fokus på å gi evangeliet til ALLE menneske i vårt nærmiljø og i vår kvardag. Kort sagt; JESUS skal vere synlig gjennom vårt arbeid. Det er ikkje styret, eller nokon annan – BERRE JESUS! Difor skal styrearbeidet ta minst mulig plass, målet er at Jesus vert stor mellom oss, at Han er alt for oss; «Alt det du treng for himmel og jord, er gøymt i det eine ord; Jesus» syng vi i Songboka.
Styret Vigra Indremisjon
På grunn av utsetjing av årsmøtet 2021, vart det gamle styret sitjande fram til nytt styre vald. Nytt styre på årsmøtet i mai 2021 vart; Eivind Storøy (styremedlem), Markus Røsvik (sekretær), Ole Inge Gjøen (styremedlem), Jan Harald Roaldsnes (styremedlem), Thomas Mulelid (nestformann) og Lars-Ståle Giskeødegård (formann). Varamedlemmar i rekkjefølge; Åse Helene Røsvik, Miriam Mulelid og Marte Fylkesnes. Lars Tolo, Magnhild Naalsund og Olav Synnes gjekk ut av styret.
Totalt dette året har vi hatt 75 styresaker, av desse 26 saker med det gamle styret, og 49 saker med det nye styret. Det nye styret har arbeida godt saman det halvåret som det har vore i funksjon. Det har vore ryddig og konstruktiv dialog. Vi har satt ei tidsramme på to timar, frå klokka 20 til om lag 22. Dei sakene som vi ikkje har fått behandla innan tidsramma, har vi overført til neste styremøte, om det har vore høve til det. Å ha ei tidsramme opplevast som overkomeleg og føreseieleg, og gjer saksbehandlinga meir effektiv, samstundes som det er tid nok til god dialog, debatt og oppsummering.
Økonomi
Økonomien i Vigra Indremisjon går på det jamne. Det går rundt, men det er lite rom for større utgifter, investeringar og avsetning i sparing. Vi er takksame for kvar faste gjevar, og det gjev føreseielegheit i drift av arbeidet, men vi ønsker oss fleire som saman kan løfte arbeidet, ved å gi eit fast beløp kvar månad. Då kan vi i større grad tenkje på lang sikt, og utvide arbeidet. På ønskelista står utviding av bedehuset og tilsetjing av forsamlingsleiar/pastor, men og mindre kostnadskrevjande saker som f.eks. varme og ventilasjon på huset, nytt teppe/golvbelegg i hovudsalen. Viser elles til eiga sak, med gjennomgang av regnskap. Gruppeleiar Torstein Synnes.

Awana 
Den pågåande Covid-19-pandemien har og i år satt sitt preg på barnearbeidet på Vigra bedehus. Vinter og vår 2021 hadde vi ingen samlingar grunna nasjonale restriksjonar. Både leiarar og born opplevde eit sakn etter arbeidet, og jamnlege vurderingar om forsvarleg oppstart av arbeidet har vore gjort.  
Cubbies og Sparks gjekk saman og fungerte under namnet Barnekyrkja, og hadde fire samlingar gjennom hausten. Vi møttes annakvar søndag dei søndagane det ikkje var Søndagsskule på Roald. Dette gjorde at borna på Vigra og Giske kommune forøvrig hadde eit tilbod kvar søndag.  Fleire av borna deltok på begge arrangementa. I Barnekyrkja har vi hatt ca-20-30 born, og ein god del foreldre. 
Av leiarar frå Cubbies – Marte Fylkesnes (hovudleiar), Sonia Røsvik Urkedal, Helene Gabriela Olsen, Sarah Røsvik og Hanna Løvold. Emma Røsvik, Julie Roaldsnes og Anna Severine Urkedal har vore med som unge leiarar, noko vi set stor pris på, og som vi opplever er ei leiartrening/disippeltrening, for å utruste dei til framtidig engasjement i Guds rike. 
Frå Sparks har vi på noverande tidspunkt ingen leiarar, men vi vil takke Sebastian van der Klauw for arbeidet han har gjort for Sparks-gjengen fram til han takka for laget i 2021.  Samtidig vil vi rette ein stor og varm takk til Wenche Løvold som har hatt ei svært sentral rolle i at Awana har kome på Vigra. Wenche har hatt eit brennande og inspirerande engasjement for barnearbeidet på Vigra bedehus, og vi er svært takknemlig for alt ho har lagt ned av tid og ressursar. Tusen takk for alt du er og har vore for dette arbeidet!
Når det gjeld T&T hadde vi første samling fredag 03.09. Vi har hatt 12 samlingar som har innehaldt bøn, song, undervisning, leik og fellessamling med snacks/mat. På T&T har det vore ca.25 born innom, med ein fast gjeng på 15 som kjem nesten kvar gong.
Leiarar på T&T har vore Kathrine Grande Røsvik (hovudleiar), Ole Vidar Blindheim, Ida Van der Klauw og Jørgen Hamstad. Odd Kåre Naalsund og Thomas Mulelid har hjulpe oss å halde andakt ved eit par samlingar. Vi starta med samlingar i september, og har møttes kvar fredag til og med 26.nov. På grunn av auke i smittesituasjonen i Giske kommune såg vi oss nøydd å avlyse resten av dei planlagde samlingane før jul. 
Vi er takksame for verktøyet som awana-ressursane er, og det er fantastisk å få bli kjent med borna og tenåringane våre og sjå dei bli interessert i og glad i Jesus. Å få ein relasjon til borna og få vere ein medvandrar er også noko vi opplever som veldig dyrebart. At vi som kristne vaksne kan vere eit førebilete i å gi omsorg, gjere feil, le saman med dei, leike saman, vere lei oss saman og saman undre oss over dei store spørsmåla i livet. Det er stort å vere ein del av denne tenesta, og vi ynskjer fleire vaksne inn som kan stable stolar, ta med seg potetskruer eller heimelaga bollar, som kan halde ei andakt, som vil leike eller som berre vil vere saman med oss. Grunnlaget for trua blir lagt i barndommen, og kristent barnearbeid er difor det mest strategiske og målretta evangeliske arbeidet vi kan drive. Vi håper og ber om at fleire vil vere med i bønn og delta på samlingane saman med oss, slik vi kan hjelpe born og unge på Vigra og i Giske kommune til å kjenne, elske og tene Jesus. 
 Mvh. Hovudleiarane i Awana Vigra v/Katrine Grande Røsvik.


Søndag 19.30-møta
Det har vorte arrangert over 30 møter og festsamvær når året er slutt. Åtte av dei kan kallast sommarmøte. Møta har samla ein trufast flokk og stemninga har vore fin imellom oss. Dei som stått for møta er: Arnt Roaldsnes, Olav Synnes, Lars Tolo, Ole Inge Gjøen, Arne Røsvik og Jan Harald Roaldsnes. Egil Sæther gjekk ut av gruppa dette året på grunn av alder.
Bønnemøta
Når det gjeld bønemøta, så har dei gått utan stans heile året, kvar tirsdag kl. 20 00. Arne og Åse Røsvik har vore trufaste saman med vår kjære bror Gudmund Gjelsten. Vi kjenner på gleda av å møta kvarandre på denne måten. Det er ein fin arena for å kome kvarandre nærare og på den måten styrkja samfundet mellom oss.  Gruppeleiar Jan Harald Roaldsnes
Torsdagsmøta
Hausten 2021 starta vi opp med torsdagsmøter igjen annan kvar torsdag. Det er tale, lovsong og bønn. Vi har også hatt eit møte med nattverd i haust.  Det har vore ei god blanding av tilreisande talarar og lokale. I tillegg har det vore enkelte delemøter, der to-tre har blitt utfordra på eit vitnemål, og resten har vore fritt. Det skal vere enkle møter, lav terskel, uformelt, kaffi og uformell samtale, uformell/spontan bønn for og med kvarandre rundt borda og samtale om kristenliv eller andre ting.  Gruppeleiar: Jan-Arve Roaldsnes
Lovsang/forsangergruppene
Dette arbeidet har i likskap med alt anna måtte starte opp igjen etter Korona. Ønsket om å delta og ha lovsong på møter merker vi er der. Vi har litt nye songar, men og ein del gamle songar. Ungdomslaget har et fantastisk lovsongsarbeid. Dei legger ned mange timer for å gjere det enkelt for andre å lovsynge å gi ære til Jesus. Under Korona blei det laga digitale møter og konserter med lovsong, dei møta har blitt sett rundt heile kommunen og en del rundt om i Norge. Et fantastisk arbeid. Eg ønsker å heie fram lovsongen og beskytte den. I tidligare årsmøter og medlemsmøter har det som regel vore litt kritikk mot lovsongen. I staden for å ta det opp på kvart medlemsmøte, ønsker eg at ein tek det opp med meg. Gjerne konkret, kva for møte og kva for song som ein meiner ikkje passer eller andre ting. Gruppeleiar: Jan-Arve Roaldsnes
Vigra Kristelige Ungdomslag, VKU
Vigra Kristelege Ungdomslag har i 2021, som mange andre, hatt eit litt spesielt år. Trass i dette har vi stort sett gjennom heile året arrangert ungdomskveldar på ein eller annan måte.
Perioden januar til mai var prega av restriksjonar, og vi hadde mange u-kvelder over zoom. Etter dette har vi stort sett arrangert vanlige u-kveldar. Etter 1-meteren forsvann har vi også fått ha nokre laurdagar på Sagabu igjen! Vi har og delteke på Pit Stop, teltmøte på Kverve, og i desember vart det arrangert julebord og nyttårsaftenfeiring.
På ein vanlig ungdomskveld er det mellom 20-35 personar, men det kan også vere fleire. På den første u-kvelden på Sagabu i oktober var det fantastisk å sjå over 50 personer samla på Sagabu. Gruppeleiar Odd-Helge Juva

 
Bibelgruppearbeidet 2021

Første halvdel av året var litt variabelt med tanke på møteverksemda i bibelgruppene. Nokre grupper praktiserte å møtast innanfor dei gitte rammene som smittevernsmyndigheitene gav, medan andre grupper ustsette å samlast fram til samfunnet hadde opna opp nok til ein kunne møtast utan restriksjonar. Totalt har vi hatt 8 bibelgrupper som har vore aktive innanfor opplegget som er distribuert gjennom Vigra Indremisjon. Nokre grupper har altså blitt avslutta frå i fjor.

I tillegg til gruppene i Vigra Indremisjon er det fleire andre grupper med medlemmar knytt til Vigra bedehus som er samla, desse har velt å ha sitt eige opplegg. Dette gjeld både ungdommar og  vaksne. Difor kan ein seie at så langt ein veit har alle som har ønske om å vere med i ei gruppe, fått tilbod om å vere med i ei. 

Totalt sett er vi ganske mange menneske som møtast i ei smågruppe for å snakke om, og lære om, Jesus. Det lover godt for framtida. Ei smågruppe eller bibelgruppe er ein unik arena for å vekse og utvikle seg åndeleg, og ikkje minst ein arena for å dele liv, omsorg og forbønn. I tillegg er ei smågruppe ein ypparleg og godt eigna arena for å introdusere eventuelle nye i trua, eller menneske som kanskje ikkje har heilt tatt stilling til trua si. Vi kan med glede seie at fleire av gruppene har fått nye medlemmer også i år.
Hausten 2021 har temaet i bibelgruppene samsvart med temaet på torsdagsmøta; Relasjon med Jesus.

Ein kan nok merke ei viss slitasje etter koronatida, nokre av gruppene melder om varierande oppmøte, og varierande stabilitet i medlemsmassen. Lat vi samlast i bønn for kvarandre og for at bibelgruppene framleis skal vere ein arena der Jesus blir løfta fram, og ein arena der dei djupe relasjonane kan vekse fram. Gruppeleiar Odd Kåre Naalsund

Teknikargruppa

Andre Hildre, Ole Vidar Blindheim og Kai Verner Røsvik har hatt med lyd og tekst på veggen å gjere i 2021. Også i år har det meste av året vore prega av pandemien, og dermed vore eit år med redusert aktivitet, på grunn av få møter. I hovudsak er det vanlige møter vi har hatt ansvaret for. Søndagsmøter, tordagsmøter, Awana og nokre få møtehelgar, kvar si veke. Om nokon har lyst å hjelpe til er det berre å ta kontakt med gruppeleiar. Gruppeleiar: Ole Vidar Blindheim

Husgruppa
I året som har gått har aktiviteten i husgruppa og vore prega av den pågåande pandemien. På forsommaren vart prosjektet etablering av felles repos og trapp for rømningsdører frå kjøkken og hovudsalen realisert av Jan Arve m/fl.
I sommar vart det arrangert ein dugnadsdag der hovudfokus var måling av fasaden på bedehuset, mot hovudvegen, i tillegg til at den nye trappa vart behandla. Den siste veggen mot vest blei ikkje ferdigstilt, men ligg i planen for forsommaren 2022. I løpet av hausten vart restane frå den midlertidige trappa rydda bort og levert på Gjøsundneset. I 2021 har husgruppa bestått av Kåre Løvold, Torstein Remme, Kjetil Løvold og gruppeleiar Bent Sjursen.



